[image: image1.jpg]&

¥

REPUBLIKA E SHQIPERISE

MINISTRIA E FINANCAVE



REPUBLIKA E SHQIPËRISË

MINISTRIA E FINANCAVE 
DREJTORIA E APELIMIT TATIMOR
Nr. ____prot.



                                         Tiranë, më___.___.2025
V E N D I M

Drejtoria e Apelimit Tatimor, në zbatim të kreut XIII të Ligjit nr. 9920, datë 19.05.2008 “Për Proçedurat Tatimore në R.SH.”, mori në shqyrtim kërkesën ankimore, që i përket:

KËRKUES: 
________________________ 
OBJEKTI: 
Ankim pjesor ndaj Njoftim Vlerësimit __________ nxjerrë nga Drejtoria e Tatimpaguesve të Mëdhenj, ku janë përcaktuar detyrimet si më poshtë: 
	Nr.
	Tatim
	Periudha
	Detyrim
	Gjobë

	1
	Tatimi mbi Fitimin
	2023
	715,493
	156,696

	2
	Tatimi mbi Fitimin
	2024
	2,596,135
	568,554

	4
	Sigurime shoqërore
	2023
	7,257
	1,589

	Shuma       
	4,045,724


Tatimpaguesi ankimon vetëm detyrimet për tatimin mbi fitimin e vitit 2024 në vlerën 2.228.936 lekë dhe gjobën në vlerën 488.137 lekë, në total 2.717.073 lekë.
Nga  shqyrtimi paraprak i kërkesës për apelim, konstatojmë se janë plotësuar kërkesat ligjore për marrjen në shqyrtim, kërkesa këto të përcaktuara në pikat 1, 2 dhe 3 të nenit 106, neni 107 dhe Udhëzimin e MF nr. 24, datë 02.09.2008 pika 106 e në vijim, pasi: 

· Akti administrativ i ankimuar, është objekt apelimi.

· Kërkesa për apelim është paraqitur brenda afatit 30 ditor të përcaktuar në ligj.

· Lidhur me kërkesën për pagimin e detyrimit tatimor, objekt ankimi, konstatojmë se detyrimet e njoftuara me Njoftim Vlerësimin e sipërcituar janë paguar nga tatimpaguesi brenda afatit të ankimit (bashkëlidhur pagesat).
Tatimpaguesi parashtron se bashkëlidhur observacionit ndaj projekt raport kontrollit nr. _______________ ka dërguar pranë DTM listën e aktiveve të shitura për skrap, të cilat i janë bashkëngjitur faturave tatimore. Bazuar në nenin 108, pika 2 të Ligjit nr. 9920, datë 19.05.2008 “Për Procedurat Tatimore në RSH”, i ndryshuar dhe pikës 108.2.1 të Udhëzimit nr. 24, datë 02.09.2008 “Për Procedurat Tatimore në RSH”, me shkresën nr. ______________, iu kërkua Drejtorisë së Tatimpaguesve të Mëdhenj, kopje të dokumentacionit të dërguar nga tatimpaguesi bashkëlidhur observacionit ndaj projekt raport kontrollit nr. ________________.

Me shkresën nr. _______________, protokolluar pranë DAT me nr. ____________, Drejtoria e Tatimpaguesve të Mëdhenj ka dërguar dokumentacionin e kërkuar.

Duke qënë se tatimpaguesi ka kërkuar të jenë të pranishëm gjatë procesit të shqyrtimit të ankimit, bazuar në pikën 108.4 të Udhëzimit nr. 24, datë 02.09.2008 “Për Procedurat Tatimore në RSH”, me shkresën nr. ____________, shoqëria u njoftua për organizimin e takimit në datë 11.11.2025, ora 12:00, datë në të cilën u realizua takimi.
Drejtoria e Apelimit Tatimor pasi shqyrtoi me hollësi dhe objektivitet kërkesën për apelim të subjektit dhe argumentat e parashtruara në të, dokumentacionin e të gjithë procedurave dhe praktikës së mbajtur deri në nxjerrjen e aktit zyrtar, në respektim të kërkesave të Nenit 108 “Kompetencat për shqyrtimin e Ankimit Tatimor” të Ligjit nr.9920, datë 19.05.2008 “Për Proçedurat Tatimore në R.Sh”, konstaton se:
Nga kontrolli i dokumentacionit dhe pasqyrave financiare të bilancit të vitit 2024, lidhur me shpenzimet e klasifikuara nga shoqëria si të zbritshme, për vlerën e nxjerrjes jashtë perdorimit, u konstatuan parregullsi në kundërshtim me kërkesat e Ligjit Nr.29/2023 “Për Tatimin mbi te Ardhurat” i ndryshuar, neni 52 pika 2, dhe Udhëzimit të MF Nr.26 datë 08.09.2023, i ndryshuar, neni 52 pika 52.2 si dhe nuk ishte e mundur të vërtetohej që për çdo AAM të nxjerrë jashtë përdorimit është nxjerrë një e ardhur e mundshme për çdo aktiv se nga ana e shoqërisë faturat e shitjes për skrap jane te grupuara. Referuar ligjit dhe udhezimit, nga kontrolli i dokumentacionit konstatohet se: Sipas pasqyrave financiare të bilancit të vitit 2024, në shpenzimet e zbritshme të periudhës tatimore është përfshire vlera prej 14,859,570 lekë (vl totale e nxjerrjes jashtë përdorimit 18,205,904 – shpenzim i panjohur 3,346,334). 
Nga ana e kontrollit këto shpenzime nuk njihen për efekt të përcaktimit të fitimit të tatueshëm të vitit 2024, për rastin e mësiperm, shoqërisë për tatim fitimin e vitit 2024 shpenzimet e mësipërme në shumën 14,859,570 lekë i klasifikohen si shpenzime të panjohura për efekt fiskal për të cilat shoqërisë i rezultojnë detyrime tatimore si më poshtë:

	Tatim Fitimi 14,859,570 x 15%
	2,228,936
	Leke

	Gjobe TF (2,228,936 x 0.06% x 365 dite)
	488,137
	Leke

	Totali
	2,717,073
	Leke


Baza ligjore: Ligjit Nr.29/2023 “Për Tatimin mbi te Ardhurat” i ndryshuar, si dhe në zbatim të Ligjit nr. 9920 datë 19/05/2008, “Për Procedurat Tatimore në RSH”, i ndryshuar, neni 115 pika 1 dhe Udhëzimit nr. 24, datë 02.09.2008, i ndryshuar pika 115.1 dhe 2.
* * *
Shoqëria në kërkesën ankimore kundërshton vlerësimin tatimor me argumentin në mënyrë të përmbledhur se:

Së pari, trajtimi si shpenzim i panjohur humbjen neto fikse bazuar në ligjin e tatim mbi të ardhurat, neni 52 pika 2 dhe udhëzimit nr 26 datë 08.09.2023 i ndryshuar neni 52 pika 52.2 të referuara në raportin përfundimtar të kontrollit janë nene që i referohen inventareve që shiten, por nuk i referohet aktiveve afatgjata materiale (AAM) që përdoren dhe amortizohen çdo vit. Theksojmë që shoqëria ka deklaruar humbje neto nga aktivet afatgjata materiale por jo nga inventarët, aktivet finaciare dhe jo materiale.
Sa më sipër shoqëria i ka trajtuar humbjet neto të aktiveve fikse sipas ligjit nr 29/2023 “Për tatim mbi të ardhurat.

Në këtë linjë argumentimi ligji dhe udhëzimi përkatës në kuptimin tonë e konfirmojnë qartë njohjen e shpenzimit për rastet më poshtë :

1. Aktivet afatgjatë materiale të shitura me humbje në treg të lirë diferenca midis vlerës së mbetur kontabël dhe vlerës së rikuperuar gjatë shitjes është shpenzim i njohur për vitin kur ndodh ky transaksion.

2. Aktivet afatgjatë materiale të shitura për skarap, pasi nuk kanë vlerë përdorimi , diferenca midis vlerës së mbetur kontabël dhe vlerës së rikuperuar gjatë shitjes për skrap është shpenzim i njohur për vitin kur ndodh ky transaksion .

3. Aktivet afatgjatë materiale me vlerë kontabël të mbetur por pa vlerë përdorimi të cilat vërtetohen me proces verbal teknik si të pa përdorshme dhe jashtë funksioni, por nga ana tjetër nuk kanë treg për shitje apo rikuperim, vlera e mbetur kontabël është shpenzim i njohur kur kemi proces verbal teknik që vërteton që pajisja është jashtë funksioni dhe nuk ka patur mundësi rikuperimi të ndonjë shume nga shitja e tij si aktiv apo si skrap është shpenzim i njohur në vitin kur ka ndodh ky transaksion.
Së dyti: Bazuar sa më sipër për të treguar që është krijuar një e ardhur ne kemi ndarë në nën grupe shpenzimet e lidhura të njohura nga ana jonë sipas llojit dhe sipas specifikave si më poshtë:

	Nr.
	Përshkrim
	Vlera kontabë e mbetur (lekë)

	1
	AAM i shitur te subjekti “______
	310,367

	2
	AAM i shitur për skrap (Maj – Korrik)2024
	12,416,640

	3
	AAM që vlera e mbetur është kompesuar nga stafi përgjegjës, për të cilat janë regjistruar të ardhura për 2024
	74,476

	4
	AAM plotësuar me PV teknik të nxjerrjes jashtë përdorimit
	1,936,020

	5
	AAM të humbura
	122,067

	
	TOTAL
	14,859,570


Në vijim, tatimpaguesi parashtron në mënyrë të detajuar se: 

· Aktivi afagjatë material është shitur si aktiv te subjekti _____ në vlerën 300.000 lekë, ndërkohë vlera e mbetur është 310.367 lekë.

· Një pjesë e aktiveve afagjata materiale janë shitur gjatë vitit 2024 për skrap dhe është krijuar e ardhur nga shitja, e cila është përfshirë në vlerën e tatueshme, ku të ardhurat janë 44.040 lekë, ndërsa vlera e mbetur është 12.416.640 lekë.

· Aktivet afagjata materiale me vlerë të mbetur 74.476 lekë janë aktive që janë kompensuar nga punonjësit që i kanë patur në përgjegjësi përdorimi, duke krijuar një të ardhur të tatueshme

· Aktivet afagjata materiale me vlerë të mbetur 1.914.951 lekë janë aktive që janë konstatuar jashtë përdorimit dhe nuk kanë patur vlerë përdorimi, qoftë si mbeturinë apo skrap, dokumentuar me proces verbal teknik

· Aktivet afagjata materiale me vlerë të mbetur 122.067 lekë janë aktive të konstatuara të humbura në vitin 2024

Si përfundim, bazuar në argumentin më lartë, shoqëria kundërshton raportin përfundimtar të kontrollit për trajnimin si shpenzim i panjohur të vlerës kontabël të mbetur 14,737,504 lekë të akiveve afatgjata materiale të nxjerra jashtë përdorimit në vitin 2024.
* * *
Drejtoria e Apelimit Tatimor, pas shqyrtimit të pretendimeve të shoqërisë, të dhënave në raportin e kontrollit, dokumentacionit bashkëlidhur ankimit dhe legjislacionit tatimor ku përcaktohet njohja e shpenzimeve si të zbritshme, vlerëson se:
Ligj 29/2023 “Për Tatimin mbi të Ardhurat”, në nenin 48 përcakton shpenzimet e  zbritshme, ku citojmë:

“Shpenzimet e zbritshme janë të gjitha shpenzimet e kryera nga një person që i nënshtrohet këtij ligji gjatë vitit tatimor, në masën që këto shpenzime për blerje mallrash apo shërbimesh kryhen realisht për qëllim të realizimit të fitimit dhe në interes të biznesit, që janë të dokumentuara nga tatimpaguesi dhe që nuk janë objekt i ndonjë kufizimi të përcaktuar me këtë ligj. Ministri përgjegjës për financat përcakton me udhëzim mënyrën e zbatimit të këtij neni”.

Udhëzimi nr. 26, datë 08.09.2023 “Për Tatimin mbi të Ardhurat”, në pikën 48.1 përcakton se:

“48.1 Për qëllime të llogaritjes së tatimit mbi fitimin korporativ, shpenzimet e biznesit, konsiderohen të zbritshme nga të ardhurat, nëse plotësojnë kushtet e mëposhtme: 

a) Nuk janë subjekt i kufizimeve të parashikuara në nenin 50 të këtij ligji;

b) Janë shpenzime reale të kryera në interes të drejtpërdrejtë të veprimtarisë ekonomike;

c) Janë shpenzime të lidhura me drejtimin e nevojshëm dhe normal të veprimtarisë së

tatimpaguesit;

d) Janë shpenzime të kryera me qëllim realizimin dhe garantimin e fitimit, ruajtjen e aktiveve dhe kapitalit si burim për gjenerimin e të ardhurave, apo shpenzime për të siguruar në kohën e duhur riformimin apo zëvendësimin e kapitalit, si shpenzimet e amortizimit;

e) Të jenë përballuar apo që do të përballohen nga aktivet e tatimpaguesit;

f) Të jenë pasqyruar në kontabilitetin e tatimpaguesit me përjashtim të rasteve kur parashikohet ndryshe si p.sh. amortizimi i llogaritur sipas nenit 51, interesi që do të mbartet si rrjedhojë e kalimit të limitit të EBITDA apo dhe shpenzimet për shërbime teknike që nuk janë paguar.

g) Të provohen nga tatimpaguesit me dokumentacionin e nevojshëm ligjor...

h) Një shpenzim i konsideruar nga tatimpaguesi si i zbritshëm, pretendohet si i tillë nisur nga fakti se është i pasqyruar në një faturë të rregullt elektronike nga pikëpamja formale, nuk çon automatikisht në konsiderimin e tij si i zbritshëm, pasi, shpenzimi duhet të jetë transaksion real i kryer dhe që përfaqëson një furnizim real malli apo shërbimi, pra nuk është një transaksion fiktiv për të cilin është lëshuar një faturë elektronike”.

Në vijim, DAT ndalet në nenin 51 “Amortizimi”, pika 9 të Ligjit 29/2023, ku përcaktohet se:

“Kur një aktiv, siç është përmendur në pikat 5, 6 dhe 7, del jashtë përdorimit gjatë një viti tatimor, vlera kontabël e mbetur për qëllime tatimore është e zbritshme në atë vit, ndërkohë që të ardhurat e mundshme nga nxjerrja jashtë përdorimit të jenë përfshirë në fitimin e tatueshëm”.
Udhëzim i Përgjithshëm nr. 26, datë 8.9.2023 “Për Tatimin mbi të Ardhurat” në pikën   51.3 ka përcaktuar se:

“Nëse një aktiv del jashtë përdorimit gjatë një viti tatimor, vlera kontabël e mbetur për qëllime tatimore është e zbritshme në atë vit, me kusht që të ardhurat e mundshme nga nxjerrja jashtë përdorimit të jenë përfshirë në fitimin e tatueshëm. Nxjerrja jashtë përdorimit nënkupton shitjen e tij, qoftë si aktiv, qoftë për skrap, apo edhe hedhjen si mbeturinë nëse lloji i aktivit është i tillë që nuk ka asnjë vlerë përdorimi qoftë edhe si mbeturinë apo skrap. Tatimpaguesi duhet të argumentojë se ka qenë e pamundur të rikuperohet ndonjë shumë nga aktivi i hedhur si mbeturinë”.
Sipas këtyre dispozitave, vlera e mbetur e një aktivi që del jashtë përdorimit është e zbritshme për qëllime tatimore, me kushtin që të ardhurat e mundshme nga nxjerrja jashtë përdorimit të jenë përfshirë në fitimin e tatueshëm. Në vijim, udhëzimi përcakton se nxjerrja jashtë përdorimit përfshin:

· Shitjen e tij, qoftë si aktiv, qoftë si skrap, ose
· Hedhjen si mbeturinë nëse lloji i aktivit nuk ka vlerë përdorimi, as si mbeturinë, as si skrap
Udhëzimi ka vendosur si kusht që vlera e mbetur të njihet si shpenzim i zbritshëm, tatimpaguesi duhet të argumentojë se ka qënë e pamundur të rikuperohet ndonjë shumë, por ky kufizim shtrihet vetëm në grupin e dytë të aktiveve të nxjerra jashtë përdorimit, pra vetëm në aktivet e hedhura si mbeturinë. Kjo, pasi në udhëzimin e sipërcituar është përcaktuar qartësisht se tatimpaguesi ka detyrimin për të argumentuar pamundësinë e rikuperimit të të ardhurave vetëm për aktivet e hedhura si mbeturinë. Madje kjo del më e qartë nëse i referohemi ndërtimit të kësaj fjalie, ku përcaktohet se duhet të vërtetohet pamundësia e rikuperimit të ndonjë shume, pra ky kufizim shtrihet për ato raste ku nuk realizohet asnjë e ardhur nga nxjerrja jashtë përdorimit dhe jo për rastet e shitjes se aktiveve qofë si aktiv, qoftë si skrap, pasi në këto raste tatimpaguesi realizon të ardhura nga shitja.

Në vijim, DAT sjell në vëmendje se ky interpretim bazohet jo vetëm në aspektin literal të Ligjit 29/2023, por dhe në atë qëllimor, referuar relacionit të këtij ligji, në pikën 9 të të cilit përcaktohet se:
“Dispozitat e tatimit mbi fitimin korporativ përfshijnë zhvillimet e reja në fushën e tatimit ndërkombëtar dhe njëkohësisht lehtësojnë korporatën nëpërmjet: 
Njohjen si të zbritshme të vlerës së mbetur të një aktivi që del jashtë qarkullimit”.
Pra, qëllimi i këtij neni është njohja si shpenzim i zbritshëm i vlerës së mbetur të aktivit që del jashtë përdorimit, si në rastet kur ai shitet si aktiv, ashtu dhe në rastet kur shitet për skrap. Ndërsa në rastet kur aktivi hidhet si mbeturinë, vlera e mbetur njihet si shpenzim i zbritshëm, me kushtin që tatimpaguesi të vërtetojë se nuk ka patur mundësi të rekuperojë ndonjë të ardhur nga ky aktiv, pra aktivi nuk mund të shitej (si aktiv apo si skrap) dhe nuk mund të përfitohej ndonjë e ardhur prej tij. Në vijim të arsyetimit të mësipërm, DAT analizon shpenzimet e deklaruara nga shoqëria që vijnë si rezultat i nxjerrjes jashtë përdorimit të aktiveve, për të verifikuar nëse plotësohen kushtet për t’u njohur si të zbritshme, konkretisht:

· Vlera e mbetur prej 300.000 lekësh e automjetit të shitur (me blerës “_______) me vlerë 310.367 lekë është shpenzim i njohur pasi aktivi është shitur si aktiv dhe të ardhurat nga shitja janë deklaruar në vitin 2024.

· Vlera e mbetur prej 12.416.640 lekësh e aktiveve të shitura (me blerës ________) me vlerë 44.040 lekë është shpenzim i njohur pasi aktivet janë shitur si skrap dhe të ardhurat nga shitja janë deklaruar në vitin 2024.

· Vlera e mbetur prej 74.476 lekësh e aktiveve të kompensuar nga punonjësit që i kanë patur në përgjegjësi përdorimi është shpenzim i njohur pasi nga këto aktive janë realizuar të ardhura (nga punonjësit e shoqërisë që i kanë patur në përgjegjësi) të deklaruara në vitin 2024

· Vlera e mbetur prej 1.936.020 lekësh e aktiveve të nxjerra jashtë përdorimit dhe të hedhura si mbeturinë, është shpenzim i panjohur pasi shoqëria nuk arrin të argumentojë se ka qenë e pamundur të rikuperohet ndonjë shumë nga këto aktive. Proces verbali teknik i pretenduar në ankim nuk merret në konsideratë, pasi nuk është shoqëruar me dokumentacion që vërteton se shoqëria ka provuar t’i shesë ato aktive si aktive apo si skrap, përpara se t’i hedhë si mbeturinë, 
· Vlera e mbetur prej 122.067 lekësh e aktiveve të konstatuara si të humbura gjatë vitit 2024, është shpenzim i panjohur pasi shoqëria nuk plotëson kushtet e përcaktuara në dispozitën e mësipërme për t’u njohur si të zbritshme për efekt të përcaktimit të fitimit të tatueshëm.

Sa më sipër, DAT e konsideron të drejtë ankimin e shoqërisë për njohjen si shpenzim të zbritshëm të vlerës 12.791.116 lekë dhe anullon detyrimin për tatimin mbi fitimin e vitit 2024 në vlerën 1.918.667 lekë dhe gjobës në vlerën 420.188 lekë, ndërsa rrëzon ankimin e shoqërisë për njohjen si shpenzim të zbritshëm të vlerës 2.058.087 lekë dhe lë në fuqi detyrimin për tatimin mbi fitimin e vitit 2024 në vlerën 308.713 lekë dhe gjobën në lidhje me të. 
Por, në lidhje me gjobën, DAT vëren se gjoba është zbatuar në masën 0.06 % në ditë për 365 ditë, ndërkohë që referuar pikës 1 të nenit 115 të Ligjit 9920/2008, gjoba duhej të llogaritej për 162 ditë (nga data 1 prill 2025 deri në datën 09.09.2025), ku rezulton se gjoba duhet të jetë në vlerën 30.007 lekë, ndërsa gjoba në vlerën 37.601 lekë shfuqizohet nga DAT.

Sa më sipër, Drejtoria e Apelimit Tatimor, në zbatim të nenit 108, pika 3, gërma (c) të Ligjit Nr. 9920 datë 19.05.2008, “Për Proçedurat Tatimore në R.SH” dhe pikës 108.3.3 gërma (ç), të Udhëzimit nr. 24 datë 02.09.2008, i nxjerrë në zbatim të këtij ligji,

V E N D O S I :
Ndryshimin e aktit administrativ, njoftim vlerësimit _________, nxjerrë nga Drejtoria e Tatimpaguesve të Mëdhenj, si më poshtë:
· Shfuqizimin e aktit administrativ, njoftim vlerësimit _________, nxjerrë nga Drejtoria e Tatimpaguesve të Mëdhenj, për detyrimet si më poshtë:
	Nr.
	Tatim
	Periudha
	Detyrim
	Gjobë

	1
	Tatimi mbi Fitimin
	2024
	1.918.667
	457.789

	Shuma       
	2.376.456


· Lënien në fuqi të aktit administrativ, njoftim vlerësimit _________, nxjerrë nga Drejtoria e Tatimpaguesve të Mëdhenj, për detyrimet si më poshtë:
	Nr.
	Tatim
	Periudha
	Detyrim
	Gjobë

	1
	Tatimi mbi Fitimin
	2023
	715,493
	156,696

	2
	Tatimi mbi Fitimin
	2024
	677,468
	110,765

	4
	Sigurime shoqërore
	2023
	7,257
	1,589

	Shuma       
	1.669.268


Në zbatim të pikave 2 dhe 3 të nenit 109 të Ligjit nr. 9920 datë 19.05.2008, “Për Procedurat Tatimore në R.SH” i ndryshuar, tatimpaguesi mund t’a kundërshtojë vendimin e Drejtorisë së Apelimit Tatimor në gjykatë, brenda 30 ditëve kalendarike nga data e marrjes dijeni për këtë vendim, ndërsa organi i administratës tatimore që ka bërë vlerësimin e ka të detyrueshëm për zbatim brenda 30 ditëve kalendarike nga data kur është marrë dijeni.    
DREJTOR I APELIMIT TATIMOR

